
Эх, олатайым əгəр иҫəн булһа,
Ошо көндə түрҙə булыр ине,
Күкрəктəре – орден-миҙал менəн,
Ə күҙҙəре йəшкə тулыр ине. 

Ҙур ихтирам менəн оло-кесе
Иҫəнлəшер ине башын эйеп,
Йəнəшəлə мин дə булыр инем,
Ғорурлыҡтан башты күккə сөйөп.

Ул яулаған еңеү өсөн бөгөн
Рəхмəт əйтер инек мул итеп,
Ошо бер көн өсөн түлəр инем
Үҙ ғүмерем менəн йыл итеп...

Ниндəй байрам бөгөн, туғандарым!
Күҙ йəштəрем, əйҙə, түгелһен...
Оло хөрмəт һиңə булыр ине!!!
Эх, йəл, олатай, иҫəн түгелһең...



Кинйəкəев Йəмилха 
Мөхəмəҙиə улы



 Йəмилха олатайым Бөрйəн районы Яуымбай ауылында, 1919 йылдың 15 
апрелендə, Мөхəмəҙиə һəм Садиҡа Кинйəкəевтар ғаилəһендə икенсе бала 

булып донъяға килə. Уның бала сағы һуғыш һəм аслыҡ йылдарына тура килə, 
бəхет тə тиҙ генə йылмаймай. Ике генə йəшендə ҡаты ауырыуҙан əсəһе үлеп 

ҡала. Ике баланы тəрбиəлəү Мөхəмəҙиə олатайыма еңел булмағандыр, 
Мəрйенбикə өлəсəйгə өйлəнə. Ғаилəлə тағы 3 бала тыуа.



1939 йылда əрме сафына алына. Күп һалдаттар менəн Стəрлетамаҡтан поезда 
Алыҫ Көнсығышҡа, илебеҙҙең сиктəрен һаҡларға ҡуҙғалалар. Аҙна-ун көн 

барғандан һуң, Приморье крайындағы тəғəйен урынға барып етəлəр.
Һалдаттар казарамаларҙа түгел, алдан əҙерлəнгəн ҡыуыштарҙа, урман 

эстəрендə йəшəйҙəр.
Олатайым хеҙмəт иткəн дивизияла 725 баш ат була. Хəҙерге автомашина 

башҡарған бар эштəр уларға йөкмəтелгəн. 



Һуғыш башланғас, олатайым хеҙмəт иткəн 
дивизияны ла тотошлайы менəн тип 

əйтерлек Көнбайышҡа оҙаталар. Аттарҙы 
ҡарау өсөн 25-лəп кенə кеше тороп ҡала. 

Взвод командиры сержант Кинйəкəев 
үҙемдекелəрҙəн ҡалмайым тиһə лə, приказ 
ҡаты була: «Бында ла фронт, ана япондар 

көн һайын тиерлек сикте боҙоп тора. Ə 
фронт өсөн ҙур роль уйнаған аттар һинең 

яуаплығыңда ҡала».



Япония менəн 
һуғыш ҡыҫҡа 
ғына ваҡыт 

дауам итһə лə, 
берəгəй була…



 Бер көндө бəлəкəй генə ҡалҡыулыҡ башында урынлашҡан 
япон снайперы блиндаждан сыҡҡан һəр бер һалдатты 
теге донъяға оҙата башлай. Кинйəкəевҡа снайперҙы 

табып, юҡ итеү заданиеһы бирелə.  



Ошонда күрһəткəн ҡыйыулығы, тəүəкəллеге өсөн сержант 
Кинйəкəев "Батырлыҡ өсөн" миҙалы менəн наградалана һəм тағы ла 

II дəрəжə Бөйөк Ватан һуғышы ордены, «Японияны еңгəн өсөн» 
миҙалдары менəн бүлəклəнə.



Һуғыш тамамланып, ете йыл сит-
яттарҙа йөрөгəндəн һуң ғына, 1946 

йылдың май айында олатайым 
тыуған яғына əйлəнеп ҡайта һəм 

ең һыҙғанып эшкə тотона. 
Колхозда бригадир, ферма мөдире 

вазифаларын башҡара.



Олатайым өлəсəйҙəн дə уңа. Ҡыпсаҡ һылыуы Əминə 
өлəсəйем менəн 1946 йылдың июнь айында татыу ғаилə 
ҡороп, һигеҙ бала тəрбиəлəп үҫтереп, лайыҡлы тормош 

юлына баҫтыралар.



Йыл һайын маҡтау ҡағыҙҙары, премия, почет 
грамоталары менəн бүлəклəнə. Ə 1974 йылда «Район 

чемпионы», 1966 йыл «Коммунистик хеҙмəт ударнигы», 
1980 йылдың 30 апрелендə «Башҡорт АССР-ының 

атҡаҙанған малсыһы», «Социалистик ярышта» еңеүсе 
тигəн маҡтаулы исемдəргə лайыҡ була. 1983 йылда 
олатайымдың фотоһы Почет таҡтаһына ҡуйыла. 



Батыр яугир, баҫалҡы, ярҙамсыл, эшһөйəр, абруйлы 
шəхес олатайым хəҙер беҙҙең арала юҡ инде. Хөрмəтле 

олатайым! Мин һинең батырлығыңа һоҡланам, 
ғорурланам. Һинең түҙемлегеңə, сабырлығыңа баш эйəм!



Күҙ алдымдан һис тə китмəй
Олатайым йөҙҙəрең.
Моңайып та ҡарай төҫлө
Йəшел, уйсан күҙҙəрең.

Бигерəк рəхəт ине,
Бергə ултырған саҡта.
Рəхəт ине иркəлəнеү
Һинең йылы ҡосаҡта.

Иҫлəргə генə ҡалды бит
Ошо матур йылдарҙы.
Ҡайтарырлыҡ əмəлдəр юҡ,
Ана шул үткəндəрҙе.

Ауыр тупраҡтарың еңел,
Йəнең булһын ожмахта.
Беҙҙең янда булмаһаң да,
Бар уйҙар һинең хаҡта.


